
Valentin Inzko, Visoki predstavnik u BiH: Poštovani prisutni, 
 
 U februaru želim da posjetim sve institucije koje se bave pravosuđem, koje podržavaju 
pravnu državu, od policije, pa do Suda BiH, do Tužilaštva BiH, i u tom sklopu ja sam isto 
želio da posjetim neke agencije, a počeo sam danas ovdje, u SIPA-i.  
 
 Izuzetno mi je drago da sam danas ovdje i veoma sam ohrabren entuzijazmom i 
vođstvom koje iskazuje direktor Zubac. Moram da kažem nešto što se možda nekim 
institucijama neće svidjeti. U nekim institucijama ne osjeća se taj entuzijazam, ne osjeća se 
motivacija za rad, nego se neki ljudi više ponašaju kao službenici. A to ovisi naravno i od 
njihovog vođstva i u ovom slučaju moram da kažem da direktor Zubac zaista širi entuzijazam, 
širi motivaciju, podupire motivaciju saradnika i to nije samo deklarativno, nego su tu i 
rezultati. A tih rezultata, kako mi je rekao direktor Zubac, biće i u budućnosti još više. I to je 
nešto što je najimpresivnije kod ove agencije, kod SIPA-e. 
 
 Svi znamo da djela govore jasnije od riječi i mislim da kriminalci jasno čuju poruku. S 
tim u vezi, smatram da je podrška građana BiH najjača. Oni ne žele ništa drugo nego da žive u 
miru, bezbjedno, a mislim da je to jedna od njihovih najvećih želja, pored ekonomskih i 
drugih, naravno, da žive miran i bezbjedan život, normalan život kao i u drugim evropskim 
državama.  
 
 Podržavam prioritete koje sebi postavlja SIPA, a to je borba protiv organizovanog 
kriminala, korupcije i terorizma, i ima SIPA za sve ovo svoje zakonske nadležnosti. Bosna i 
Hercegovina se kao i sve zemlje suočava sa ovim prijetnjama, i borba protiv ovih opasnih 
vidova kriminala mora biti bezkompromisna. 
 
 Bezbjednost evropskih zemalja, bez obzira o kojoj zemlji se radi, počinje i ovdje, u 
Bosni i Hercegovini, na Balkanu.  Mnoge delegacije iz Austrije koje su bile ovdje, iznenađene  
su koliko postoji bezbjednosnih podataka o nekim stvarima koje su direktno vezane za 
Republiku Austriju ili za druge države Evrope. Zahvalio sam se direktoru Zubcu, jer 
zahvaljujući tim podacima on će pomoći i nama. Znači još jednom ponavljam, naša 
bezbjednost počinje ovdje i zato od mene ima punu podršku. 
 
 Direktor Zubac me je nakratko informisao i o operaciji  „Lutka“. Ja čvrsto podupirem  
upravo ovakav vid zajedničkog djelovanja više agencija, uključujući policiju RS-a, Kantona 
Sarajevo i Distrikta Brčko pod vještim, zaista vještim vođstvom SIPA-e. 
 
 U tom smislu SIPA je jedna jedinstvena organizacija, specijalna organizacija za koju 
nije važan fakt da li se nešto desilo u kantonu, Federaciji ili u  RS-u. Poslove i zadatke ona 
obavlja profesionalno, ali uvažavajući, naravno, zakone i nadležnosti. 

 Zahvaljujući vještom vođstvu SIPA-e i konkretnim uspjesima koje je postigla, mnogi 
regionalni policijski predstavnici ili tužilaštava obratili su se SIPA-i sa inicijativom za pomoć. 
A ja mislim da je to jedan veliki indikator usjeha rada SIPA-e. 
 
 Direktor Zubac mi je rekao da  kriminalci uvijek treba da budu na oprezu jer ih stalno 
vreba „dugačka ruka“ SIPA-e. Građani ove zemlje to zaslužuju i ja želim da izrazim punu 
podršku naporima koje SIPA ulaže u jačanje vladavine prava i osiguranju bolje i bezbjednije 
budućnosti za sve ljude i za sve građane u BiH. 
 
 Smatram da  samo Bosna i Hercegovina kao pravna država sve ovo može obezbijediti 
i u tom smislu SIPA igra jednu vrlo važnu ulogu i ima punu podršku međunarodne zajednice. 
 
Goran Zubac, direktor SIPA-e: Hvala lijepo Vaša ekselencijo na ovim divnim riječima 
koje, prije svega, nešto potvrđuju, ali i obavezuju. Vama i javnosti BiH mogu reći da ćemo 
sve to opravdati i da će 2013. godina  sigurno biti mnogo uspješnija od 2012. godine. 
 
 U javnosti često spominjemo samo jače operatvne akcije „Lutka“ i „Bos“. Ja moram 
reći da takvih predmeta ima preko 1.200. Neki od njih su slični, dok su neki po intenzitetu, 
možda, malo slabiji. Međutim, ove godine bićete svjedoci da ćemo u okviru svih naših 
prioriteta imati izuzetne operativne akcije, dakle, i u oblasti organizovanog kriminala i 
terorizma i korupcije i ratnih zločina. 
 
 Kao što je visoki predstavnik rekao, mi smo i te kako bitan segment i bitan subjekt 
međunarodne policijske saradnje. 
 
 Danas vam mogu reći da je hapšenjem jednog lica 4.2.2013. godine, dakle, prije dva 
dana, počela realizacija operativne akcije „Lutka 2“, koja će po svojim efektima biti dosta 
jača i impozantnija nego akcija „Lutka“ koju smo sprovodili prošle godine.  
 
 Nastavak slijedi i u operativnoj akciji „Bos“, a već ste imali priliku da čujete da je 
nakon operativine akcije „Bos“, dakle, nakon presijecanja lanca nelegalnog uvoza tekstila, u 
budžet BiH samo za jedan mjesec inkasirano više od 36 miliona KM. Ovo potvrđuje 
ozbiljnost rada SIPA-e. SIPA je mnogo uradila i na suzbijanju koruptivnih krivičnih djela, a 
epilog slijedi u ovoj godini.    
 
Pitanje novinara: Gospodine Inzko, rekli ste da ćete obići u ovom mjesecu sve policijske 
agencije i pravosudne institucije. Znači li to da ste u BiH prepoznali da je problem  
organizovani kriminal, korupcija, terorizam? Pri tome ne mislim na rad policijskih agencija, 
nego na ovaj drugi dio, na pravosuđe. Imamo mi uspješne policijske akcije, ali nemamo 
presuda. 
 
 Ja mislim da je sve to jedan lanac, sve je povezano jedno sa drugim. Ako SIPA uradi 
svoj posao i policija uradi svoj posao, onda mora i tužilaštvo raditi svoj posao. Moraju i 
sudovi uraditi svoj posao. I nije dopustivo da neki tužilac kaže da nema političke volje za 
tužilaštvo, politika je jedna stvar, i mi, naravno, znamo šta neki političari misle o pravosuđu. 
Međutim, tužilaštvo je sasvim neka druga stvar. Svako mora raditi svoj posao. Ako neko neće 
raditi svoj posao, može dati ostavku. Nije dopustivo da neki tužioci ne završe niti jedan 
predmet ili da ne počinju neki predmet ako ima puno dokaza. 
 
 SIPA radi profesionalno i ona treba da bude prva koja će reći da nema dokaza, 
moramo da se povučemo. Ali kad ima dokaza, onda taj lanac mora da se nastavi u okviru 
tužilaštva i sudova. 

 Zato ću ja posjetiti sve institucije. Ja, zaista, mislim da samo pravna država može sve 
ovo obezbijediti, građani to očekuju i zaslužuju. 
 
Pitanje novinara: S obzirom na akcije koje ste najavili, posebno na međunarodnom planu, 
hoće li biti naznaka da se ove godine otvori regionalni ured za borbu protiv internet 
kriminala? 
 
Goran Zubac, direktor SIPA-e: Mi pratimo zakonska rješenja u BiH iz nadležnosti SIPA-e. 
Ja samo mogu da Vam kažem da je upravo prošlog petka, sa mog stola, u proceduru otišao 
novi Pravilnik o unutrašnjoj sistematizaciji i organizaciji, koji će omogućiti da SIPA bude 
dosta operativnija. Ovo neće zahtijevati više novca iz budžeta, ali smo, shodno našim 
nadležnostima, dali prioritet upravo onome što govorim da je prioritet u narednom radu, što 
ne znači da se i taj pravilnik, ukoliko bezbjednosna situacija u BiH bude to zahtijevala, za 
godinu ili dvije neće opet mijenjati. U ovom momentu mi imamo jasnu viziju razvoja SIPA-e, 
ne za danas, nego za narednih 10-15 godina, jer neki potezi koje danas povlačimo daće, 
možda, efekat za par godina, budući da istrage organizovanog kriminala i novi načini rada i 
suprotstavljanja terorizmu i uvezivanje policijskih agencija nije posao koji se završava za 
dvadeset četiri sata. Bitno je da imamo viziju, bitno je da to prepoznalo, prije svega, 
kompletno državno političko rukovodstvo BiH.  Na  jasan način su nam to i potvrdili kada su, 
u ovoj teškoj materijalnoj situaciji podržali budžet SIPA-e takav kakav jeste, sa kojim mi 
možemo da ispunimo našu nadležnost. Takođe, Savjet ministara je donio odluku o 
višegodišnjem kapitalnom ulaganju. Opet kažem, državno političko rukovodstvo je jasno 
stavilo do znanja da je SIPA i te kako bitna i da dileme i kompromisa nema kada je u pitanju 
borba protiv svih vidova kriminala. 
 
 Također ću vas informisati da imamo apsolutnu podršku svih međunarodnih partnera, 
činilaca, jednu izuzetno dobru međunarodnu  saradnju sa državama u okruženju i mi već  
radimo sa mnogim evropskim zemljama. Naravno sve što je u vezi sa istragama mi nigdje ne 
publikujemo, ali budite sigurni nisu slučajne posjete svih tih međunarodnih činilaca, 
ambasadora, atašea itd. Sve te posjete imaju cilj da nas podrže, a prije svega znače operativnu 
saradnju i čiji će krajnji ishod biti očekivani rezultate. 
 
 Smatram da se stvaraju preduslovi da u budućnosti, u okviru dobre saradnje 
policijskih agencija, Ministarstva bezbjednosti, Savjeta ministara, Tužilaštva BiH, kao i 
ostalih, održimo sastanke na kojima ćemo na jedan korektan način konkretno govoriti o 
određenim slabostima. Siguran sam da ćemo na takvom jednom okruglom stolu, mi kao 
profesionalci i policija i tužilaštvo i sudovi, riješiti naše probleme, a epilog svega toga treba 
da budu dobri rezultati koje očekujete i vi i građani BiH. Rad jedne policijske agencije, 
ukoliko nije propraćen radom Tužilaštva BiH, a samim tim i Suda BiH, neće imati taj epiolog.   
 
 Međutim, mora postojati odgovornost i u agencijama i u tužilaštvu i u sudu, jer mi 
ipak trošimo novac budžetskih korisnika i od nas se očekuje da damo jasne rezultate. Za 
dobro odrađen posao mi u SIPA-i nagrađujemo. Za loš posao, za kršenje normi i zakona o 
SIPA-i mi sankcionišemo i tu nema dileme. Zakon će biti isti za sve. 

http://www.pdfcomplete.com/cms/hppl/tabid/108/Default.aspx?r=q8b3uige22

